Nafarroako Parlamentuko Mahaiak, 2013ko abenduaren 16an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Socialistas de Navarra parlamentu-taldeko Roberto Jiménez Alli jaunak aurkeztu du Iruñerriko Bidaiari-garraio Erregularrari buruzko ekainaren 1eko 8/1998 Foru Legea aldatzen duen Foru Lege proposamena, eta presako prozeduraz izapidetu dadin eskatu du.

Hori horrela, Legebiltzarreko Erregelamenduko 110. eta 148. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin Iruñerriko Bidaiari-garraio Erregularrari buruzko ekainaren 1eko 8/1998 Foru Legea aldatzen duen Foru Lege proposamena.

2. Foru lege proposamena presako prozeduraz izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta hari adieraztea bere iritzia emateko epea zortzi egunekoa dela.

Iruñean, 2013ko abenduaren 16an

Lehendakaria: Alberto Catalán Higueras

Foru Lege proposamena, Iruñerriko Bidaiari-garraio Erregularrari buruzko ekainaren 1eko 8/1998 Foru Legea aldatzen duena

ZIOEN AZALPENA

Garraiorako eskubidea, hau da kalitate eta prezio egokian hiritarren mugikortasuna bermatzea, aginte publikoen betebeharra da, eta arazo horri taxuzko irtenbidea ematen saiatu beharra dute.

Nafarroatik atera gabe egiten den garraioaren arloan Foru Komunitateak erabateko eskumena du, Nafarroako Foru Eraentza Berrezarri eta Hobetzeari buruzko Lege Organikoaren 49.1.f) artikuluaren indarrez.

Iruñerriko Bidaiari-garraio Erregularrari buruzko 8/1998 Foru Legeak konponbidea eman zien Iruñerriko metropolialdeko bidaiari-garraio erregularrak zituen disfuntzioei. Eskumen administratiboen banaketak sortzen zituen disfuntzio horiek. Izan ere, hiri garraioa, udalerrietako mugen barrukoa, udalen eskumenekoa zen –kasu honetan Iruñeko Udalak bakarrik erabiltzen zuen eskumena–, eta hiri arteko garraioa, Iruñearen eta metropolialdeko gainerako udalerrien artekoa, Nafarroako Foru Komunitatearen eskumenekoa; banaketa hori ez zetorren bat herritarren joan-etorrien benetako eremuarekin.

Foru lege horrek integrazio administratiboaren konponbidea arautu zuen garraio agintari bakarra ezarriz eremu osorako; hain zuzen ere Iruñeko Mankomunitateari esleitu zion zerbitzuaren kudeaketa. Zerbitzuaren eremuan lehendik zegoen eta beste zerbitzu publiko batzuk ematen zituen administrazio bat zen, berezko nortasun juridikoa eta jarduteko gaitasuna zuena, eta udalek Mankomunitatean zuten partaidetzak bermatu egiten zuen haien autonomia.

Mankomunitateak Iruñerriko bidaiari-garraio erregularraren gaineko eskumen berri horiek hartu zituen 1999ko apirilaren 26an, eta eskualdeko hiri garraioko zerbitzu berria abian jarri zen 1999ko uztailaren 26an. Ordutik aurrera ez ziren bereizi hiriko zerbitzuak eta hiri artekoak.

8/1998 Foru Legeak eskualdeko garraio zerbitzua planifikatzeko tresna bat taxutu zuen eta Iruñerriko Hiriko Garraioaren Plana deitu zion.

Foru lege horren 5.1 artikuluaren arabera, Nafarroako Gobernuari dagokio Iruñerriko Hiriko Garraioaren urte anitzeko Plana onestea, eta zerbitzuaren titular den entitateak, hots, Iruñerriko Mankomunitateak sustatu behar du plan hori.

Denboraren buruan egiaztatu da plana onesteko prozedura ez dela eraginkorra, eta ez da beharrezkotzat jotzen Nafarroako Gobernuaren tutoretza; entitate eskudunak berak onetsi behar luke plana, hori bai, foru legean jasotako printzipioei men eginez.

Horregatik garrantzitsua da gogora ekartzea aipatutako printzipioek diotena: zerbitzuaren kalitatea, eraginkortasuna eta eragimena etenik gabe hobetu behar dira eta administrazio guztiek lagundu behar dute kalitatea hobetzen, horretarako planeamendu-tresnak onetsiz eta garraio publikoaren abiadura komertziala hobetzeko ekintzak garatuz. Halaber, garraioaren erabiltzaileek ordaindu beharreko tarifen bidez zerbitzuaren kostutik zenbat estaliko den finkatzen da, eta gainerakoa nola banatuko den ukitutako administrazioen artean, hau da, Foru Komunitateko Administrazioen eta udalen artean.

Banaketa horretan Foru Komunitateko Administrazioak parte hartzearen arrazoi nagusiak dira, batetik, ekarpena egitea bere eskumenekoa izan zen hiri arteko garraioa –Iruñearen eta inguruko udalerrien artekoa– mantentzeko, eta bestetik, toki entitateak finantzatzeko ekarpena egitea, zeina, Espainiako Konstituzioaren 142. artikuluak agintzen duen bezala, Estatuko Administrazio Orokorrak eta autonomia erkidegoek bildutako tributuen etekinak toki entitateei emanez gauzatu behar baita.

Bestalde, arautzen den garraioa hiri garraiotzat definitzen denez, Nafarroako Gobernuak zerbitzuaren eremua alda dezake foru dekretuz, zerbitzu horrek Foru Komunitatearen eskumenei eragiten diolako.

Foru lege hau eman da Nafarroatik atera gabe egiten den garraioaren arloan Foru Komunitateak duen erabateko eskumenaz baliaturik, Nafarroako Foru Eraentza Berrezarri eta Hobetzeari buruzko Lege Organikoaren 49.1.f) artikuluaren indarrez.

Artikulu bakarra. Foru lege honek indarra hartzen duenetik aurrera, Iruñerriko Bidaiari-garraio Erregularrari buruzko ekainaren 1eko 8/1998 Foru Legearen manu hauen testua honela izanen da:

Bat. 3. artikuluko 1. idatz-zatia. 

“1. Foru lege honek arautzen duen hiriko garraioaren aplikazio eremua honako udalerri hauek osatuko dute:

– Antsoain.

– Aranguren: Mutiloako bizigunea, hain zuzen.

– Barañain.

– Beriain.

– ‑Berriobeiti: Aitzoain, Artika, Berriobeiti eta Berriogoitiko kontzejuen lurraldea, hain zuzen.

– Berriozar.

– Burlata.

– ‑Zizur: Zizur Txikiko Kontzejuaren lurraldea, hain zuzen.

– Eguesibar: Gorraitz eta Sarrigurengo biziguneak eta Olazko Kontzejua, hain zuzen.

– ‑Esteribar: Ollokiko bizigunea, hain zuzen.

– ‑Ezkabarte: Arre eta Orikaingo kontzejuak, hain zuzen.

– Galar: Cordovillako Kontzejua, hain zuzen.

– Uharte.

– ‑Noain (Elortzibar): Noaingo bizigunea, hain zuzen.

– Orkoien.

– Iruña.

– Atarrabia.

– Zizur Nagusia”.

Bi. 4. artikuluaren izenburua aldatzen da. Hemendik aurrera, “Eskumen araubidea” izanen da.

Hiru. 4. artikuluko 2. idatz-zatia.

“4.2. Iruñerriko Mankomunitateari dagokio foru lege honen xede den garraio publikoko zerbitzuaren titulartasuna eta berari esleitzen zaio zerbitzu hori kudeatu eta antolatzeko eskumena, aplikatu beharreko legediari jarraituz.

Iruñerriko hiriko garraio publikoaren zerbitzua erabiltzeko udalerriek izanen duten integrazio epea 9 urtekoa izanen da, gutxienez”.

Lau. 4. artikuluko 3., 4. eta 5. idatz-zatiak kentzen dira.

Bost. 5. artikulua kentzen da.

Sei. 6. artikuluaren ondoren kapitulu berri bat eransten da, II. bis kapitulua. Hona hemen:

“II. bis KAPITULUA
Zerbitzua planifikatzea eta
hirigintza-planeamenduan integratzea

6. bis artikulua. Zerbitzua planifikatzea.

1. Foru lege honen xede den zerbitzua Iruñerriko Hiriko Garraioaren Plana izeneko tresnaren bidez planifikatu eta antolatuko da. Urte anitzeko plana izanen da eta Iruñerriko Mankomunitateak onetsiko du.

2. Iruñerriko Hiriko Garraioaren Planean foru lege honen xede den zerbitzua ematea arautuko duten ildo nagusiak zehaztuko dira, baita programazio eta plangintzako oinarrizko printzipioak ere; eta, gutxienez, honako gai zehatz hauek ukituko ditu:

a) Helburu eta irizpide orokorrak.

b) Zerbitzuen plangintza.

c) Inbertsioen programazioa.

d) Plana betetzearen ebaluazio ekonomiko eta finantzarioa.

e) Tarifen markoa.

f) Planaren helburuak lortu ahal izateko zerbitzuaren titular den entitateari Foru Komunitateko Administrazioak eta foru lege honen aplikazio eremuko udalek zer ekarpen egin behar dioten zehaztea.

3. Garraio planak honako gidalerro hauei jarraituko die:

a) Kalitate oneko garraio zerbitzu publikoa ematea, eraginkortasun eta eragimen egokiekin.

b) Garraio publikoaren erabilera sustatzea, hura integratuz hirigintza-planeamenduko tresnetan.

c) Zerbitzuaren abiadura komertziala hobetzea, antzeko metropolialdeetan lortu diren emaitza onenen pareko balioak lortzeraino.

d) Kostu osoen ehuneko berrogeita hamabost, gutxienez, tarifen bidez eta zerbitzuari atxikitako beste diru-sarrera batzuen bidez estaltzea lortzea.

e) Tarifen bidez edo zerbitzuari atxikitako beste diru-sarrera batzuen bidez estaltzen ez diren gainerako kostuen finantzaketa honela banatzea: ehuneko 65 Foru Komunitateko Administrazioaren kargura eta gainerako ehuneko 35a lege honen aplikazio eremuko udalerrien kargura.

f) Lege honen aplikazio eremuko udalerriei dagokien zatia biztanle kopuruaren arabera banatzea udalerri horien artean. Eskaini behar den gutxieneko zerbitzuaren kostua kontuan harturik kuota finkoa edo gutxieneko zenbatekoa ezarri ahal izanen da. Bestalde, ekarpen hori modulatu ahal izanen da, udalek neurri eraginkorrak hartzen badituzte zerbitzuaren abiadura komertziala hobetzeko eta garraio publikoa hirigintza-antolamenduan egoki integratzeko.

6. ter artikulua. Hirigintza-planeamenduan integratzea.

1. Lurralde eta hiri antolamendurako tresnek Garraio Planean ezarritako helburu eta irizpide funtzionalak jasoko dituzte eta espazioan zehaztuko dituzte.

2. Garraio Planean aztertu eginen dira lurralde antolamenduko tresnek garraio publikorako ezarritako ibilbideak edo lehentasunezko trazaduren sarea, eta egokitzat jotzen diren aldaketak proposatuko dira zerbitzuaren etorkizuneko plangintzari begira.

3. Hirugarren artikuluan zehaztutako eremuko udalek sustapen lana egin beharko dute beren hiri-planeamendua lagungarria izan dadin garraio publiko eraginkorra eta herritarrentzat eskuragarria lortzeko. Zerbitzua behar bezala emateko behar den leku-erreserba eginen dute. Urbanizazio proiektuen bitartez planeamendua betetzerakoan elementu eta diseinu egokiak ezarri beharko dira, garraio publikoko zerbitzua hobetuko dutenak, bereziki haren abiadura komertziala. Horretarako garraio publikoa lehenesten duten neurriak ezarriko dira, hala nola:

a) Autobus-erreiak.

b) Semaforoetara hurbildu ahala pasatzen uzteko sistemak.

c) Zirkulazioko erreian bertan gelditu ahal izatea, alboratu gabe.

d) Galtzadan abiadura motelarazteko diseinu egokia duten sistemak ezartzea, garraio publikoaren ohiko abiadura murrizten ez dutenak.

4. Iruñerriko Mankomunitateak lurralde eta hiri antolamenduko tresnen eta urbanizazio proiektuen gaineko txostenak egin beharko ditu, garraio publikoan eragina duten aldetik: zerbitzua emateko egiturazko beharrak eta behar operatiboak, haren finantzaketa eta bideragarritasun ekonomikoa, sare osoan duen eragina, eta garraio zerbitzuari eragiten dion beste edozein inguruabar”.

Zazpi. Lehen xedapen gehigarria aldatzen da. Testu hau izanen du:

“Lehena. Sistema horren bideragarritasuna eremu txikiago batean. 

Lege honen aplikazio eremuko udalerriren batek Mankomunitatetik ateratzea erabakitzen badu, Iruñerriko Hiriko Garraioaren Plana aldatu beharko da, aztertzeko foru lege honetan araututako hiriko garraio publikoaren sistema gelditzen diren lurraldeetan kudeatzea bideragarria ote den.

Iruñerriko Mankomunitateak erabakiko balu sistema hori gelditzen den lurraldean ez dela bideragarria, urtebeteko epean beste kudeaketa-modu bat sustatzeko eskatu beharko dio Nafarroako Gobernuari”.

Zortzi. Bigarren eta hirugarren xedapen gehigarriak kentzen dira.

Bederatzi. Xedapen iragankorrak kentzen dira.

Azken xedapenetako lehena. Arau osagarriak. 

Foru lege honetan arautzen den bidaiari-garraio erregularrari dagokionez, bertan xedatuta ez dagoen orotan Errepideko Hiri barruko Garraio Publikoa arautzen duen Foru Legean ezarritakoari jarraituko zaio.

Azken xedapenetako bigarrena. Arauak emateko ahalmena. 

Nafarroako Gobernuari baimena ematen zaio foru lege hau garatu eta aplikatzeko behar diren xedapenak eman ditzan.

Azken xedapenetako hirugarrena. Indarra hartzea. 

Foru lege honek Nafarroako Aldizkari Ofizialean argitara eman eta biharamunean hartuko du indarra.

